
 

24. jan. 2017 

Inatsisartut suleriaasianni § 37 naapertorlugu matumuuna imaattunik apeqquteqaatinik 

Naalakkersuisunut saqqummiussivunga: 

 

Apeqqutit: 

1. Aalisarnermut piniarnermullu allagartanik  akisussaaffik Kommunenut uterteqqinne-

qarneranut qanoq pitsanngortoqarnissaa innuttaasut naatsorsuutigissavaat? 

2. Sumiiffimmi aalisarnermut piniarnermut siunnersortip suliassaanut 

malittarisassaqareerpa? Qanorlu suleriusissaa ingerlasussaava? Kommunit immikkut 

tamarmik allatut periusissiaqassappat? 

3. Piniartut aalisartullu ukiup ingerlanerani allatigut isertitaqarsimappata, allagartamik 

qinnuteqaataasa akuersissutigineqarnissaat qanoq pitsanngoriaateqarpa, qanorlu 

ajorseriaateqarpa? 

4. Assersuutigalugu qinnuteqartoq qatserisartuusimaguni ukiumut 7000 kr. missaani 

isertitaqarsimaguni aalisartuunermut piniartuunermullu qinnuteqaruni, 

qinnuteqaataa imaaliallaannaq akuersissutigineqarsinnaanngilaq. Tamanna 

akuersinnginnissamut tunngavilersuutigissallugu pissusissamisoorpa? 

(Inatsisartuni ilaasortaq Laura Táunâjik, Siumut) 

 

Tunngavilersuut: 

Ukiup nutaap aallartinnerani piniarnermut aalisarnermullu allagartaq www.sullissivik.gl  

aqqutigalugu piniarneqarsinnaanngorpoq. Taamaattorli qinnuteqaateqartarneq 

nittartagaqanngitsunut imaaliallaannaq iluatsinneqarsinnaanngilaq.  

Sumiiffimmi piniarnermut aalisarnermullu siunnersortip innersuussinerata akerlerluinnaanik 

Naalakkersuisoqarfik itigartitsisarsimassappat, paaserusunnarpoq qanorpiaruna 

periuseqartoqarniartoq. Saaffiginniffissat allatut tamarmik oqariartuuteqartarsimassappata eqqortoq 

paaserusunnarpoq. Inatsit qanoq oqarnera naapertorlugu sulinissaq piniartunit aalisartunillu 

naatsorsuutigineqarpoq. Kisianni kipiluttunartutut isigisariaqarpoq uteqattaartitsinerit 

pisarsimassappata.  

Taamatullu aamma qinnuteqarnermi ukiup ingerlanerani allatigut isertitaqarsimagaanni 

akuersissummik pinissaq ajornakusoortuusoq paasivara. Taamaattumik ukiumut isertitaq 7000 kr. 

missaaniittoq assersuutigalugu qatserisartup isertitaa aalisarnermut piniarnermullu akuersissummik 

pissarsinissamut ajornakusoortitsivoq. Ukiumut immikkut qatserisartuunermi isertitat taamak 

http://www.sullissivik.gl/


 

annikitsigitillugit saniatigut inuutissarsiornissamut qinnuteqaammut aporfinngortitsinissaa 

eqqarsaammernarpoq. Ullutsinni illoqarfinni nunaqarfinnilu qatserisartoqarnikkut 

upalungaarsimajuarnissaq pingaaruteqarluinnartuuvoq. Taamaattumik piniartuunermut 

aalisartuunermullu tunisisinnaanermi allagartamik pissarsinissamut akimmiutinnissaa 

inissaminiinngilaq. Paaserusunnarpoq tamatumunnga tunngatillugu Naalakkersuisut immikkut 

qanoq aaqqissuussisinnaanersut.  

Kissaatigaara apeqqutima ullut suliffiusut qulit iluanni akineqarnissaat.  

 

 

 


